
A terza forme gigantesche e snelle,

Uña gran ciumma a-ô moccio, e a-ô collo varie

Collañe de cornetti e de patelle

A l’aveiva, e a mostrava a-e volontarie

E stravaganti screziatûe da pelle

Genio sarvægo e segni de barbarie;

E a l’aveiva un scösæto intorno a-i ren,

E in puntin rosci Oceania scrito in sen.

L ëa a quarta zovenetta e tutta brio,

Masche rosse a l’aveiva e peto gianco,

O sguardo furbo, ô portamento ardio,

Gesto teatrale, disinvolto e franco,

Vestî vago, elegante e colorio,

Bûsto ben aggiustôu a-ô peto e a-ô fianco,

E in testa un çercio d’öu, dove in diamanti

Gh’ëa’scrito Europa a-ô mezo gio davanti.

Benchè a foîse de tutte a ciù picciña

Pù in lê a mostrava tanta nobiltæ,

Che a paiva de regiñe a gran regiña;

E a paîva superâle tutte træ

Pe aspertixe, pe inzegno, pe dottriña,

Per gentilezza, per urbanitæ,

Pe spirito, pe sæximo e bravûa

E fin pe-a forza da muscolatûa.

Anonima l’ea a quinta, ma pe-ô giusto

Eroe n’ëa ben scimpatica a figûa,

Benchè a-i semplici ornati e senza gusto

A mostrasse d’aveî poca coltûa:

Corpo a l’aveîva san, destro e robusto,

A pelle cô de rammo e a vitta nûa,

E ghe croviva ô fronte e chêusce e i anche

Un gio doggio de ciûmme rosse e gianche.

